
Uitbranding 1: Die voorkoms van uitbranding by Moses
ŉ Preek deur dr. Jannie Erasmus
Die Gereformeerde Kerk Germiston
Liturgie

Votum en Groetseën

Ps. 8:1-4,8
Geloofsbelydenis

Leerstellig N.G.B. Art 8-9
Wet

Ps. 40:4
Gebed

Sb 14-3

Skriflesing en prediking

Gebed

Liefdegawe

Ps. 71:1,2,9,10
Seëngroet

Skets

Teks:  Eksodus 18:18
Enkele weke gelede het ons ŉ seminaar oor uitbranding in ons gemeente gehou.  Op versoek van lidmate lewer ek vandag en die volgende twee Sondae drie preke wat gebaseer is op wat ons tydens die seminaar geleer het.  
Vandag bestudeer ons hoedat Moses die realiteit van uitbranding in sy lewe beleef en gehanteer het.

Wat is uitbranding?
Uitbranding kan veroorsaak word deur verskeie faktore (sien hieronder). Die gekombineerde gevolg van hierdie faktore kan wees: emosionele uitputting, fisiese moegheid, onttrekking, depressie, stresverwante siektes, spanning, verlies van behoorlike funksionering.
Oorsake van uitbranding

Faktore wat uitbranding veroorsaak is druk wat jy beleef en die manier waarop jy daarop reageer.  Jou reaksie word weer bepaal deur die manier waarop jy dink en wat jou dryfveer (skat) in jou lewe is.
Regstelling en/of voorkoming van uitbranding

Deur jou prioriteite (dryfveer) reg te stel, sal jou manier van dink verander.  Jou veranderde denke sal jou reaksie verander.  Jou reaksie sal maak dat jy jou druk anders hanteer. 
Preek
Geliefdes in ons Here Jesus Christus

Enkele weke gelede het ons ŉ seminaar oor uitbranding in ons gemeente gehou.  Op versoek van lidmate lewer ek vandag en die volgende twee Sondae drie preke wat gebaseer is op wat ons tydens die seminaar geleer het.  Ek het hierdie preke self geskryf, maar ek het sterk gesteun op wat ons tydens die seminaar by Johan Eloff (wat vroeër predikant van die Gereformeerde Kerk Kemptonpark Mooifontein was) geleer het.  Hy moet daarom ook die erkenning kry vir die insigte wat in hierdie preke gelewer word.

As ons sê hierdie reeks preke handel oor uitbranding, dan is die eerste vraag wat ons moet vra: 
Wat is uitbranding?
Om hierdie vraag te beantwoord, moet ons eers kyk na wat die gevolge van uitbranding in ons lewens is.  En as ons na hierdie gevolge kyk, dan sal ons (indien ons eerlik is) erken dat almal van ons die gevaar loop om te kan uitbrand.  Ek gaan nou ŉ klompie eienskappe noem van die gevolge van uitbranding.  Van hierdie eienskappe kan egter ook die gevolg van ander probleme (soos siektes) wees.

· Is jy die laaste tyd gereeld emosioneel uitgeput?  
· Bars jy die laaste tyd sommer maklik in trane uit, of verloor jy sommer maklik jou humeur vir die kleinste dingetjie?

· Is jy dalk gedurig fisies baie moeg?
· Onttrek jy jou dalk meer as gewoonlik van ander mense – probeer jy ander mense vermy (anders as wat jy dalk vroeër sou gedoen het)?

· Is jy deesdae baie gespanne?  

· Funksioneer jy dalk nie meer so doeltreffend as voorheen nie?
· Het jou lus vir die lewe afgeneem?

· Het jou sin vir humor afgeplat? ... ...

Broers en Susters, ŉ ja op enige van hierdie vrae kan ŉ aanduiding wees dat jy moontlik besig is om uit te brand.  Wat ek nou net genoem het is tipiese eienskappe van uitbranding.  Al het ons in hierdie Here Jesus Christus verlossing van ons sondes verkry, leef ons nog in hierdie gebroke, stukkende en in sonde gevalle wêreld.  Hierdie wêreld het nog ŉ groot invloed op ons lewens.  Al is ons kinders van die Here, kan die dinge van hierdie wêreld ons onderkry – al het ons die beste bedoelings, en al doen ons ons bes om die Here na die beste van ons vermoëns te dien.  

In hierdie preek gaan ons kyk na hoe Moses ook uitbranding in sy lewe beleef het.  Ons gaan Moses se uitbranding aan die hand van vier hoofpunte bestudeer.  
1) Eerstens gaan ons kyk na die druk wat hy in Eksodus 18 beleef het. En hoe hy daarop gereageer het
2) Tweedens gaan ons kyk na sy denke.  Wat het hy gedink?  Hoekom het hy gereageer soos hy gereageer het.

3) Laastens gaan ons kyk na hoe hy sy situasie reggestel het.
Hieruit gaan ons waardevolle insigte verkry oor hoe ons self die gevaar van uitbranding in ons lewens kan hanteer en verminder.

Eerstens, watter druk het Moses in Eksodus 18 beleef en hoe het hy daarop gereageer?

Geliefdes, Moses het in hoofstuk 18 van Eksodus verskeie tipes druk in sy lewe gehad:

· In sy onmiddellike verlede was daar die druk om die volk Israel uit Egipte te lei.  
· Die uittog uit Egipte moes sekerlik baie spanningsvol gewees het.  
· Skaars in die woestyn of die Farao sit hulle agterna.  
· Nadat God die Farao verslaan het, was daar die groot waterskaarste en die volk wat in opstand kom.  
· Kort daarna was daar die oorlog teen Amalek.

· Buiten hierdie historiese druk, was daar ook huidige dinge wat druk op Moses uitgeoefen het.  

· Die volk murmureer en kla so maklik. Watter opstand en klagtes van die volk sal hy nie nog moet verduur nie?

· Die volk is nie behoorlik georganiseer nie.  Daar is nie ŉ behoorlike regsisteem nie.  Hoe moet hy dit hanteer?

· Daarby was daar ook nog die druk oor die toekoms.  Ja, hulle is nou uit Egipte, maar die volk moet nog tot in Kanaän trek.  Wat gaan die toekoms nog oplewer?  ... ... ...
Duidelik het Moses baie druk op hom gehad. In hoofstuk 18 was die grootste druk wat hy beleef het, die behoefte aan regspraak.  Hy was die leier van hierdie groot ongeorganiseerde volk.  Die volk het behoefte aan ŉ regsisteem.  Iemand moet uitspraak lewer as regter.  As leier was dit sy plig.  Hy moes regspreek, of hy moes die Here raadpleeg wanneer van die volk probleme gehad het.
Hoe het Moses op hierdie druk gereageer?

Moses se antwoord op hierdie spesifieke druk was om eenvoudig langer en harder te werk.  Van vroeg smorens tot laat saans het hy as regter reg gespreek vir die volk.  Ons kan ons mooi die prentjie voorstel wat in Eksodus 18:13 vir ons beskryf word:
Moses het ŉ tent as hofsaal ingerig.  Daar het hy as regter opgetree.  Die mense het tou gestaan om hulle beurt te kry om hom te spreek.  Van vroeg die more tot die aand het die mense in die bloedige son gestaan en wag vir hulle beurt. 
· Binne in die tent moes Moses baie moeg word het.  
· Buite in die son moes die mense in die tou baie ongeduldig geword het.
Die vraag is: was Moses se optrede sonde?

Nee, hy het sy bes gedoen om die volk te dien!  Hy het sy plig as leier van hierdie volk wat hy uit Egipte gelei het nagekom na die beste van sy denke.  Hy was nie lui nie.  Hy het baie hard gewerk.  Hy het lang ure ingesit.

Tog, alhoewel sy optrede nie sonde was nie, was dit nie reg nie.  Sy skoonpa, Jetro, sê reguit aan hom in vers 17: “Jy maak nie reg nie!” In vers 18 verduidelik hy hoekom Moses nie reg optree nie: “Jy en al hierdie mense by jou sal totaal uitgeput raak.  Die werk is te veel vir jou.” 
Die woord wat in die oorspronklike taal met totaal uitgeput raak, kan ons ook vertaal met gedaan, klaar, op of flou word.  Op ander plekke in die Bybel word die woord ook gebruik om te verwys na ŉ plant wat verlep of verdroog.
Let nou op, Geliefdes!  Alhoewel Moses die beste bedoelings gehad het deur so lank en hard te werk, sou hierdie manier om sy druk te hanteer op die lang termyn vir hom en die volk groot nadele inhou.  Die volk sou ongeduldig met Moses raak omdat hulle in die son moet sit.  En Moses sou uitbrand!  Want is uitbranding nie om gedaan, klaar, op of flou te word, of om soos ŉ plan te verlep nie!.

Moses was klaar besig om uit te brand.  Lees ons Eksodus 18 baie mooi, dan begin ons dit raaksien:

· Hy werk te hard en het nie ook nog tyd vir ontspan nie.  Waarskynlik het sy lang werksure ook nog sy slaappatroon begin verander.
· Sy gesinslewe begin hieronder lei. 

Immers, wanneer hy sy vrou en seuns teruggestuur het na sy skoonpa, weet ons nie.  Ons weet dat hulle saam met hom na Egipte gegaan het.  Waarskynlik het hy hulle teruggestuur in die tyd toe die Farao hom teen die Here begin verhard het.  Hierdie terugstuur sou dan wees vir hulle eie beskerming.
En nou in Eksodus 18 is  Moses so hard aan die werk dat hy nie tyd het om sy vrou en seuns te gaan haal, of te laat haal nie.  Uit eie inisiatief bring sy skoonpa nou Moses se gesin na hom toe.  En ook hiervoor moes hy dit formeel in vers 6 onder Moses se aandag bring!
· Dan is daar ook nog een ding wat nie eksplisiet in Eksodus 18 staan nie: Moses se verhouding met die Here (sy persoonlike geloofsbeoefening) moes ook afgeplat het.  As hy nie tyd het om al sy werk te doen nie, hoe sou hy nog tyd gehad het om aan sy persoonlike geloof te spandeer!

Broers en Susters, duidelik het goeie balans in Moses se lewe begin vertroebel.  En hierdie gebeur nie omdat Moses ŉ sonde doen nie.  Inteendeel, hy probeer sy bes om sy verantwoordelikhede en plig voor die Here en teenoor die volk uit te voer en na te kom.
Net so kan ons ook ons bes doen om wat ons reken ons verantwoordelikhede en plig voor die Here en teenoor ons naaste is, na die beste van ons vermoë uit te voer, en ons kan uitbrand – net soos Moses besig was op uit te brand.

· Is ŉ kenmerk van die tyd waarbinne ons leef nie dat ons reken dat ons so hard moet werk dat ons nie ook nog tyd het vir ontspan nie.  Hoe baie mense sê nie vir my hulle het nie nog tyd vir dit of dat nie.  
· Hulle het veral nie nog tyd vir ekstra dienswerk in die kerk soos om ŉ ouderling of diaken te wees, of op diensgroepe te dien nie.  
· Hulle werk hou hulle te besig.  Hulle het ook nie tyd vir vakansie, of Bybelstudie of wat ook al nie.
Wat is ŉ gevolg hiervan dat ons so hard werk dat ons nie nog tyd het vir ander dinge nie?  

Seker die twee grootste gevolge hiervan is dat ons gesinslewens daaronder lei en dat ons persoonlike geloofsbeoefening afplat.
· Hoe baie mans en vrouens groei nie weg van mekaar vanweë te vol programme nie.

· Hoe baie kinders sien hul ouers (en veral hul pa’s) skaars.  Hulle slaap nog in die oggend as pa ry en hulle slaap al klaar as hy vanaand huis toe kom.

Gemeente, kom ons kyk nou tweedens wat Moses gedink het.  

Hoe het sy denke gewerk om hom in so ŉ situasie te kry.

Dit is belangrik om te verstaan hoekom Moses gedink het soos hy gedink het, want onbewustelik dink ons so maklik op dieselfde manier.
Johan Eloff het tydens ons uitbrandingseminaar Moses se denke soos volg verduidelik:  Wie of wat het Moses gedryf om sulke lang ure en ook alleen te werk?
Was dit God, die volk of hyself?  
Kom ons vertoon enkele skyfies om Moses se denke aan te toon.  Moses is telkemale in interaksie met God en die volk.  Ons kan dit met ŉ driehoek uitdruk.

Let op dat in hierdie driehoek Moses altyd in ŉ verhouding met God en die volk staan. Die vraag is egter, wie in hierdie driehoek dryf Moses om sulke lang ure alleen as regter van die volk op te tree?

· Was dit God wat Moses gedryf het?

As dit God is, dan moet die driehoekie soos volg lyk.  Dan is God bo.

Het God vir Moses tot die lang en alleen werksure as regter gedryf?

God het hom die opdrag gegee om die volk te lei.  As leier moes hy as regter optree.  Maar was om alleen regter te wees God se spesifieke taak aan Moses?
Nee, God se taak aan Moses was om leier te wees. Daarby het die Here ook nie gesê hy moet alleen die regspraak hanteer nie.

Ons kan dus nie sê dat dit God was wat Moses regtig gedryf het om sulke lang ure alleen te werk nie. … …
· Het die volk Moses gedryf om alleen en lang ure te werk?

As dit die volk is, is hulle bo en hulle dryf Moses?

Nêrens in Eksodus 18 staan dit nie, maar daar kon dalk die verwagting by die volk gewees het dat Moses al die sake moet verhoor.  Tog, die feit dat hulle heeldag in die son moes staan en wag, sou spoedig tot ontevredenheid aanleiding gegee het.  Dit was dus nie regtig die volk wat Moses gedryf het nie
· Was dit hyself?

As dit Moses self was, dan moet hy bo aan die driehoekie staan.

Was dit Moses? 

In ŉ sekere sin, ja! Hy kon reken dat dit sy plig as leier was om reg te spreek.  Hy het dalk die begeerte gehad om God se wil en verordeninge bekend te maak.  Hy self wou sorg dat daar rustigheid onder die volk is.

Daarby kon hy dalk die vrees (bewustelik of onbewustelik) gehad het dat as hyself nie die regspreek waarneem nie, die kwaliteit van regspraak sou afneem.  Niemand kon dit so goed soos hy doen nie.  Daarom bly net hy dit doen.

Verder, as hy nie self die regspraak doen nie, kon hy dalk (bewustelik of onbewustelik) die vrees gehad het dat dit sy leierskap in gedrang kon laat kom. Sou ander regters nie op sy leiersposisie aanspraak maak nie.  Hy sou dan nie die volk in die beloofde land kon inlei nie.

Gemeente, let weer eens op.  Moses doen nie sonde nie.  Moses is baie pligsgetrou in die taak wat hy uitvoer.  Tog, die vraag is: wie se taak voer hy uit?
· Voer hy uit wat God van hom vra?  ... ... Nee!
· Voer hy uit wat die volk van hom vra?  ... ...Nee!

· Voer hy uit wat hy dink hy moet doen?  ... ...Ja!

Wat was dus Moses se probleem?  Wat was die probleem dat Moses begin uitbrand het?
Die probleem was hyself.  Hy kon nie aan die verwagtings voldoen wat hy vir homself gestel het nie.  Die werk het net te veel geword.  En hoe hard hy ook al gewerk het, hy kon nie beter werk of beter resultate behaal nie.  Inteendeel, 
· die kwaliteit van sy werk, 


· die kwaliteit van sy eie lewe, 
· en die kwaliteit van sy verhouding met God het daaronder begin lei. ... ...
Net soos Moses staan ons elkeen in ŉ verhouding met God en met ander mense.  Die vraag is:  Wie dryf jou lewe?  Hoekom tree jy op soos jy optree?

Vandag het ons gesien hoedat Moses homself gedryf het om dinge te doen wat niemand anders (nie God of die volk) van hom verwag het om te doen nie.  Ons kan ook verwagtings oor onsself koester en ons dryf om dinge te doen wat niemand anders van ons verwag nie – nie God nie, of nie mense nie. 
Hierdie verwagtings wat jy van jouself het, kan maak dat dit wat jy doen, die kwaliteit van jou eie lewe, die kwaliteit van gesinslewe, die kwaliteit van jou verhouding met God daaronder lei.  Dit is dan wanneer jy begin uitbrand... ... ... ...
Kom ons kyk nou in die laaste plek hoe het Moses sy situasie reggestel.

Moses het geluister na die wyse raad van sy skoonpa Jetro.  Jetro het Moses weer op sy roeping deur God gewys.  Jetro het Moses daarop gewys dat God hom nie as alleenregter oor die volk aangestel het nie, maar as leier wat die volk moet regeer.  As regeerder moes hy ander regters aanstel wat die regspraak kon behartig.  As leier moes hy dan net die enkele sake wat ander regters nie kon behartig nie, hanteer.

In ŉ sekere sin kan ons sê, het Jetro weer vir Moses daarop gewys dat hy sy driehoekie moet reg stel.  God moet bo wees.  Hy moet net doen wat God van hom verwag.  Hy moet net leier wees.  Hy moet nie al die werk doen nie.  
Wat was die resultaat daarvan dat Moses sy situasie reggestel het?
· Die volk hoef nie meer dag lank in die warm son te gestaan het nie.

· Hy was nie oorwerk nie.  Hy kon nou aandag aan sy leiersfunksies gee.

· Daarby het hy nou tyd vir sy gesin gehad.

· En nog belangriker.  Hy kon nou baie meer tyd saam met die Here deurbring.

Geliefdes, al staan ons in ŉ verhouding met God, is ons driehoekie so maklik verkeerd.  Ons is dikwels die bopunt van die driehoekie.  Volgende week gaan ons kyk hoe ons so maklik ander mense aan die bopunt van die driehoekie kan sit.
Dit is verkeerd.  God moet aan die bopunt wees.  Hy het ons geroep.  Ons moet nie iets anders wil doen as waarvoor hy ons geroep het nie.  En as ons agterkom dat ons nie uitkom by ons roeping nie, moet ons ons lewens herorganiseer.  As jy dit nie doen nie, gaan jy vroeër of later totaal uitbrand.

· Jy is geroep as eggenoot en moontlik as ouer: as jy nie meer tyd het vir jou gesin nie, maak ŉ plan!

· Jy is geroep as kind van God:  as jy nie meer tyd het vir God nie, maak ŉ plan!

· Jy is geroep tot diens aan God:  as jy nie daarby uitkom om God voluit elke dag te dien nie, maak ŉ plan.

Oordink wat jy doen en of dit regtig is waartoe en waarvoor die Here jou geroep het.

Slot

Kom ek sluit af.

Uitbranding is ŉ woord waarvoor ons skrik.  Tog, uitbranding kan ook genade van die Here wees.  As jy besig is om uit te brand en jy besef dit, kan dit vir jou ŉ instrument wees om jou terug te bring na die Here en sy roeping vir jou lewe.  Elkeen van ons wat in Hom glo, is immers deur Hom geroep.

Dink na oor waarvoor die Here jou presies geroep het.  Watter gawes en talente het Hy jou gegee.  Gebruik jy dit soos Hy wil, of gebruik jy dit soos jy wil?

Byvoorbeeld:  gebruik jy jou aanlegte, gawes en talente in jou beroep om bloot jouself te bevoordeel, of gebruik jy dit om in die eerste en belangrikste plek die Here te dien.

Geliefde, stel die manier reg waarop jy jou roeping uitleef en jy sal nie uitbrand nie!

AMEN

